
Vraćajući se iz škole, prošao sam pored Bazilike, stare građevine u Brezi, naše kulturne 

baštine. I onda sam se zapitao: „Kako su ljudi prije živjeli, kako su napravili sve te stare 

građevine?“. I tako, kad sam došao kući, i odlučio  sam istražiti mnoge te građevine na Google-u. 

Bio sam zapanjen kad sam vidio historiju tih građevina, i ponovo sam se zapitao: „Zašto niko 

ne proučava te građevine? Zašto, naročito mladi, toliko koriste telefone?“. Ali, da ne 

pretjeram sa pitanjima, da vam kažem ponešto o najpoznatijim građevinama Bosne. 

Bobovac je jedna od najpoznatijih građevina u Bosni i Hercegovini. Bio je sjedište bosanskih 

kraljeva iz dinastije Kotromanića. Nalazi se na planini između Vareša i Kaknja, na teško 

pristupačnom mjestu, što je strateški dobro. Bio je politički i vojni centar Bosanskog 

Kraljevstva, te je izgrađen tokom 14. stoljeća. Danas su ostale samo ruševine. Visoki je 

srednjovjekovni grad koji se nalazi iznad Visokog. Bio je jako važan trgovački i politički grad. 

U njemu je 1377. godine okrunjen ban Tvrtko I Kotromanić za prvog bosanskog kralja. Bio je 

utvrđen na brdu Gradina. Kraljevska Sutjeska je selo kod Kaknja, u kojem se nalazio dvor 

bosanskih kraljeva. U blizini je Bobovca. Tu se također nalazi i franjevački samostan sv. Ivana 

Krstitelja, osnovan 14. stoljeća. U njemu se čuva zbirka starih rukopisa, knjiga i predmeta iz 

srednjeg vijeka. U Brezi se nalaze ostaci ranohrišćanske bazilike iz 6. vijeka. Imala je tri lađe i 

bila je bogata i  ukrašena mozaicima. Ostaci crkve i gobova pronađeni su tokom arheoloških 

iskopavanja, a danas su zaštićen spomenik kulture. Bazilika pokazuje da je Breza bila 

razvijeno naselje u antičko doba. I to su neke od najpoznatijih građevina Bosne i Hercegovine. 

Trebamo da čuvamo našu kulturnu baštinu, jer je to ono što nas čini onim što jesmo. Bez naše  

historije, mi bismo bili niko i ništa. Trebamo da prenosimo baštinu na nove generacije, i da  

nastavimo  istraživati oko tih građevina, jer možda i pronađemo još ponešto. A svaki arheološki  

pronalazak je bitan za naš identitet. 

